
Dréngenden Handlungsbedarf beim Konsum vu Snus* (Nicotin Pouches) bei 

Jugendlechen 

 

(* Mir benotzen bewosst de Begrëff „Snus“, well de korrekte Begrëff „Nicotin-Pouches“ bei de Schüler net verbreet ass an si 

am Alldag ëmmer vun „Snus“ schwätzen.) 

D’CNEL, déi national Schülerkonferenz, weist mat grousse Suergen dorop hin, dass de Konsum vu Snus 

bei de Schüler am Land staark zougeholl huet a mëttlerweil an eisen Aen e reelle gesondheetlechen a 

gesellschaftleche Problem duerstellt. Dës Entwécklung kéint sech an de kommende Joren nach 

verstäerken, wa Snus weiderhin sou einfach zougänglech bleift. Et entsteet domat eng „nei Form“ vum 

Nikotinkonsum, den ënnert de Jonken ëmmer méi normaliséiert gëtt, mat alle Konsequenze fir 

d‘Gesondheet an dem Suchtverhalen. Dofir fuerdert d’CNEL séier politesch Moossnamen an eng méi 

present, präventiv a pädagogesch Opklärung fir déi Jonk besser ze schützen.  

1. Hannergrond a Resultater vun eiser Ëmfro 

Nodeems mir, d’Schüler an der CNEL, festgestallt hunn, dass de Konsum vu Snus an de 

Schoulen ëmmer méi present ass, hu mir tëscht Mee a Mëtt Juli 2025 eng landeswäit Ëmfro an de 

Lycéeën duerchgefouert, un där 1.017 Schüler deelgeholl hunn. D’Resultater weisen, dass 21% vun de 

Befrote Snus schonn eemol konsuméiert hunn oder nach reegelméisseg konsuméieren. All fënnefte 

Schüler war also scho mat Snus a Kontakt, eng Tendenz, déi engem Suerge mécht. 

Een Drëttel, vun de Befroten, déi konsuméieren, hunn de Produit nëmmen eemol probéiert oder de 

Konsum erëm agestallt, mee zwee Drëttel konsuméieren et sporadesch bis reegelméisseg. 

Besonnesch problematesch ass, dass eiser Ëmfro no scho Jonker tëscht 12 a 14 Joer Snus ausprobéiert 

hunn oder reegelméisseg konsuméieren. Kanner a Jugendlecher kommen also scho fréi a Kontakt mat 

dësem Produit, wärend si besonnesch vulnerabel si fir séier an eng Nikotinofhängegkeet ze rutschen a 

gesondheetlech Schied ze entwéckelen. 

2. Ursaachen a Motivatioun fir de Konsum 

D’Grënn, déi d’Schüler fir hiren Ufank mam Konsum genannt hunn, weisen, dass virun allem de Virwëtz 

eng entscheedend Roll spillt, nieft dem soziale Gruppenzwang an dem Reiz vum Nikotin-Kick. 

Wat d’Stäerkt vum Snus ugeet, konsuméieren 62%, vun de befrote Konsumenten, eng Doséierung vu 

0–30 mg, 20% leien iwwer 60 mg an 12% souguer iwwer 100 mg. Zum Verglach, eng Zigarett huet 

am Duerchschnëtt ongeféier 10 mg Nikotini. D‘Snus-Produiten hunn also eng wesentlech méi héich 

Nikotindoséierung. 

 

 

 

 



 

 

 

 

 

3. Suchtverhalen a Schwieregkeete beim Ophalen 

 

Vun den aktive Konsumenten hunn 28% de Wëllen, mam Konsum opzehalen, et geléngt hinnen awer 

aktuell net. Gläichzäiteg hu 40% nach guer net driwwer nogeduecht, dëse Schrëtt ze maachen.  

Als Haaptursaach fir d’Schwieregkeete beim Ophale gi 34% d’Ofhängegkeet an d’Gewunnecht vum 

Konsum un. D’Entzuchssymptomer ginn also heefeg als déi gréisst Barrière empfonnt, fir mam Konsum 

opzehalen.  

Bei deenen, déi net wëllen ophalen, soe 26%, dass de Snus hinnen e Gefill vu Wuelbefannen oder Rou 

vermëttelt. 15% nennen d’Sucht an d’Gewunnecht als Facteur, dat gëtt awer net onbedéngt als 

problematesch ugesi, well d’Persoune keng Intentiounen hunn, opzehalen.  

Eis Ëmfro weist also och dass fir vill Jonker de Konsum net nëmmen eng Gewunnecht ass, mee och als 

positiivt Erliefnis empfonnt gëtt an si et als Mëttel benotze fir mam Stress an der Schoul ëmzegoen, 

eng besser Konzentratioun beim Léieren ze hunn oder och fir Emotiounen ze kontrolléieren, ouni sech 

iwwert déi gesondheetlech Konsequenze Gedanken ze maachen.  

 

4. Kenntnisser an Opklärung iwwert d’Risiken 

 

Op d’Fro, ob si iwwer d’gesondheetlech Konsequenze vum Snus opgekläert wieren, hunn 53% vun de 

Befrote geäntwert, dass si informéiert sinn, 28% hunn de Géigendeel behaapt a 19% woussten et net. 

Dëst weist, dass zwar e gewëssend Bewosstsinn do ass, mee dass nach ëmmer vill Leit net richteg 

informéiert sinn. 

Dëst gëtt och duerch d’Äntwert op déi nächst Fro ënnerstrach: 62% fannen, dass et un Informatiounen 

iwwer d’Risike feelt, 18% gesinn dat anescht, an 20% sinn onentschloss. 

Als Méiglechkeeten zur Verbesserung vun der Opklärung hu vill Schüler betount, dass eng edukativ an 

informativ Approche néideg ass (27%). Anerer fannen, dass och Schockeffekter a konkret Beispiller vun 

de Konsequenze (18%) kënnen dozou bäidroen, fir déi Jonk dovun ofzehalen. 

 

5. Conclusiounen an Appell 

 

D’Resultater vun eiser Ëmfro weisen däitlech, dass de Snus-Konsum ënnert de Schüler zu engem 

ëmmer méi verbreete Phänomen ginn ass. Snus ass fir vill Schüler net nëmmen eng kuerz Phas, mee 

et riskéiert séier zu enger staarker Ofhängegkeet ze gi mat gesondheetleche Konsequenzen. 

Déi héich Nikotinstäerkt, d’sozial Akzeptanz an d’Mëschung aus Virwëtz, Gruppenzwang an dem Reiz 

vum Nikotineffekt droen dozou bäi, dass de Produit eng gewëssen Normalitéit am Schüleralldag 

erreecht huet.  

Dobäi kënnt, dass d’Diskretioun, déi villfälteg Goûten an déi praktesch Notzung de Snus nach méi 

attraktiv fir Jugendlecher maachen.  

Dës Entwécklung mécht eis Suergen a kéint an de kommende Joren nach zouhuelen, wann den 

Zougang zu Snus net méi streng gereegelt gëtt.  

 

 

 

 

 



 

 

 

 

 

D’CNEL ënnersträicht an dem Kontext, dass eng méi streng Reglementéierung néideg ass, fir Jonker 

besser ze schützen an den Zougang zu dëse Produkter ze limitéieren. Et feelt och u präventiver an op 

Fakte baséierender Opklärung, fir ze vermeiden, dass de Snus-Konsum sech als „normal“ an der Jugend 

verankert.  

 

D’CNEL huet also follgend Fuerderungen: 

  

• De Projet de Loi 8333, den d’Anti-Tabac Gesetzer verstäerkt an Amendementer enthält, déi 

och d’Reglementéierung vun Nikotin-Pouches erfaassen, dréngend (!) ze stëmmen, ouni de 

Vote ëmmer nees op e spéideren Zäitpunkt ze setzen! 

• De Verkaf u Mannerjäreger méi ze kontrolléieren an d’Produite manner zougänglech an 

attraktiv fir Jugendlecher ze maachen (Platze wou se verkaf ginn, Design, Goûten, etc.)! 

• De Verkaf vun anere Produite mat Nikotin, wéi Vapes, och méi streng ze kontrolléieren an 

doriwwer opzeklären! 

• Verstäerke vu präventiven a pedagogesche Moossnamen, andeems geziilt 

Informatiounscampagnen iwwer d’Risiken an d’Suchtpotenzial vum Snus fir déi jeeweileg 

Zilgruppen ausgeschafft ginn. Mir als CNEL schaffe schonn enk mat der Fondation Cancer 

(Génération sans tabac), ANIJ an CNAPA am Bezuch zu dësem Thema zesummen! 

• Schoulen, Educateuren, Elteren a Gesondheetsstrukture musse méi enk zesummeschaffe fir 

dëse Problem unzegoen! 

 

Trotz den alarméierenden Zuelen ass et encouragéierend an eiser Ëmfro ze gesinn, dass eng grouss 

Majoritéit vun de Schüler hire Kolleegen ofrode géife, Snus ze konsuméieren an op déi negativ 

Effekter vun der Gesondheet a Sucht hiweise géifen. 

D’CNEL rifft dozou op d'Schüler mat Wëssen, Mëttelen an Ënnerstëtzung ze stäerken, fir hinnen ze 

hëllefe, bewosst a gesond Entscheedungen ze treffen. Et muss elo um politeschen Niveau gehandelt 

ginn. Et ass nach net ze spéit! 

 
 

Am Numm vun der CNEL 

 

 
Semir Honsic 

Vize-President 

 

 

 
 

i https://eur-lex.europa.eu/legal-content/EN/TXT/?uri=CELEX%3A02014L0040-20231023 


